
తతదానశాలియనఁ దగు

నతనికి సరిరాక వెలుకనై తలవాంచెన్.

	ఉ.	
దండితశత్రుమండలుఁడు దానగుణార్కసుతుండు వైభవా

ఖండలుఁ డార్తరక్షణనికామసముద్యతమానసుండు మా

ర్తాండసమానతేజుఁడు ప్రతాపసమగ్రభుజుండు మేదినీ

మండల మెల్ల నేలె గరిమంబున నబ్ధులు నాల్గు మేరగన్.

	క.	
సాహసభూషణుఁ డొకనాఁ

డీహితమునఁ దలఁచి నిశ్చయించి కలిమిచే

నైహికసుఖమగు ధర్మో

త్సాహమునఁ బరోక్షసుఖము సమకూరఁదగున్.

	క.	
ఈరాజ్యంబున కిటు సం

సారసుఖం బొదవె జన్మసాఫల్యముగా

నేరీతినైన ధర్మా

చారంబున నొందవలయు స్వర్గసుఖంబున్.

	మ.	
అనుచుం గల్పితనిశ్చయుం డగు నరేంద్రాధీశుచిత్తంబు వ

ర్తన మూహించి తదీయసమ్మతికి నుత్సాహంబు రెట్టింప నొ

య్యనఁ దన్మంత్రివరుండు వల్కె నిరపాయస్వర్గసౌఖ్యంబు నీ

కనుమానం బగునే యనంతసుకృతవ్యాపారసంచారికిన్.

	సీ.	
అతిథిసత్కారంబు నార్తరక్షణమును

        దానంబు దయయు సత్యవ్రతంబు

తఱచుగాఁ జేసినధర్మంబు తనతోడి

        నీడయై చనుదెంచుఁ దోడుగాఁగఁ

జిత్తంబు నానాఁటి చింతగూరకమున్న

        యాత్మసంపదలు పెంపఱకమున్న

